
ТУРИЗМ ИНФРАТУЗИЛМАСИНИ РИВОЖЛАНТИРИШ БОРАСИДАГИ 

МУАММО ВА ЕЧИМЛАР 
 

Ушбу мақолада Ўзбекистон Республикасининг туризм инфратузилмасини ривожлантириш  

борасидаги чора-тадбирлари, муаммо ва ечимлар очиб берилган. 

Калит сўзлар: туризм, инфратузилма, турист, форум, Бухоро, маблағ, ички туризм. 

В данной статье рассматриваются меры и проблемы, решения по развитию туристической 

инфраструктуры Республики Узбекистан. 

Ключевые слова: туризм, инфраструктура, турист, форум, Бухара, локация, внутренний 

туризм. 

This article discusses the measures and problems, solutions for the development of tourism 

infrastructure of the Republic of Uzbekistan. 

Key words: tourism, infrastructure, tourist, forum, Bukhara, location, domestic tourism. 

 

Ҳозирги даврда туризм дунёнинг жуда кўп мамлакатларида ривожланган ва оммавий тус олган. 

Бизнинг мамлакатда ҳам амалга оширилаётган ислоҳотлар негизида иқтисодиётни эркинлаштириш, 

мамлакатни модернизациялаш, макроиқтисодий барқарорликни таъминлаш эвазига узлуксиз 

иқтисодий ўсишга эришишдек долзарб вазифа қўйилган. Ўзбекистон Республикаси Президенти 

Ш.Мирзиёевнинг 2018 йил 3 февралдаги “Ўзбекистон Республикаси туризм салоҳиятини 

ривожлантириш учун қулай шарт-шароитлар яратиш бўйича қўшимча ташкилий чора-тадбирлар 

тўғрисида”ги ПФ-5326-сон Фармони ижросини таъминлаш, шунингдек, ҳудудларни барқарор 

ижтимоий-иқтисодий ривожлантиришнинг энг муҳим омилларидан бири сифатида ички туризмни 

жадал ривожлантириш, фуқароларни мамлакатимизнинг маданий-тарихий мероси ҳамда табиий 

бойликлари билан таништириш мақсадида: “Ўзбекистон бўйлаб саёҳат қилиш” ички туризмни 

ривожлантириш дастурини амалга ошириш бўйича амалий чора-тадбирлар режаси ишлаб чиқилди 

[1]. Унга биноан Ўзбекистон Республикаси туризмни ривожлантириш давлат қўмитаси, Ўзбекистон 

Республикаси Ёшлар иттифоқи, Ўзбекистон Касаба уюшмалари федерацияси кенгаши, Ўзбекистон 

Хотин-қизлар қўмитаси, “Маҳалла” хайрия жамоат фонди ва Ўзбекистон фахрийларининг ижтимоий 

фаолиятини қўллаб-қувватлаш “Нуроний” жамғармаси  Қорақалпоғистон Республикаси Вазирлар 

Кенгаши, вилоятлар ва Тошкент шаҳар ҳокимликлари билан биргаликда жуда ҳам қисқа муддатда 

туризм инфратузилмасининг бандлигини ҳисобга олган ҳолда ҳудудлар ҳамда жалб этилган 

ташкилотлар миқёсида турлар  ва экскурсияларни ташкил қилиш жадвалларини тасдиқлади ва амалга 

ошириш дастурларини ишлаб чиқди [5]. Давлатимиз раҳбарининг саъй - ҳаракатларига асосан 

туристлар оқимининг мавсумийлиги ҳамда ҳудудларнинг туризм инфратузилмаси тўлиқ жалб 

этилишини инобатга олиб, туризм фаолияти субъектларини жалб этган ҳолда амалий чора-тадбирлар 

режасининг самарали амалга оширилиши учун зарур чоралар кўрилди [2]. Республика Маънавият ва 

маърифат маркази, Ўзбекистон Миллий телерадиокомпанияси ва Ўзбекистон Матбуот ва ахборот 

агентлиги билан биргаликда “Ўзбекистон бўйлаб саёҳат қил!” ички туризмни ривожлантириш 

дастурини амалга ошириш доирасида оммавий ахборот воситаларида ҳамда Интернет тармоғида, шу 

жумладан, республиканинг барча шаҳарларида реклама банерларини  тайёрлаш ва ўрнатиш йўли 

билан ички туризмни кенг тарғиб қилиш тадбирлари ўтказилишини таъминлаб келмоқда.    

Қорақалпоғистон Республикаси Вазирлар Кенгаши, вилоятлар ва Тошкент шаҳар ҳокимликлари 

Ўзбекистон Республикаси Туризмни ривожлантириш давлат қўмитаси билан келишилган ҳолда 2018-

2020 йилларда республиканинг ҳар бир ҳудудида камида 100 та жой ҳисобга олиниб, марказий 

кўчалар, аҳоли гавжум жойлар ҳамда трассаларда жойлашган шитлар, экранларда ички туризмга оид 

ташқи реклама беғараз ўрнатилиши таъминланиши бошлаб юборилди. Ташкилотлар ходимлари учун 

– ўз маблағлари, иш берувчи маблағлари (бюджет ташкилотлари учун – ташкилотларнинг бюджетдан 

ташқари маблағлари) ва жамоавий шартномаларга мувофиқ бошқа маблағлар ҳисобидан, етим 

болалар, кам таъминланган оилалар фарзандлари, ногиронлиги бўлган шахслар учун уларнинг 

умумий сонидан камида 20 фоизи қамраб олиниши таъминланган ҳолда – хайрия маблағлари, 

шунингдек, ҳар йили Ўзбекистон Республикаси Давлат бюджети кўрсаткичларида назарда тутилган 

маблағлар ҳисобидан, пенсионерлар ҳамда уруш ва меҳнат фахрийлари учун – ўз маблағлари, 

Ўзбекистон фахрийларининг ижтимоий фаолиятини қўллаб-қувватлаш “Нуроний” жамғармасининг 

маблағлари ва хайрия маблағлари ҳисобидан, фаол хотин-қизлар учун – ўз маблағлари, Ўзбекистон 

Хотин-қизлар қўмитаси маблағлари, “Маҳалла” хайрия жамоат фонди маблағлари ва хайрия 

маблағлари ҳисобидан, маҳалла фаоллари ва ёш оилалар учун – ўз маблағлари, “Маҳалла” хайрия 

жамоат фонди маблағлари ҳисобидан тенглик асосида қопланиши жорий йилдан бошлаб амалга 

оширила бошланди. Ўзбекистон Республикаси туризмни ривожлантириш давлат қўмитаси давлат 

органлари ва бошқа ташкилотларга гуруҳли саёҳатларни ташкил қилиш учун маҳаллий 

туроператорлар билан ўзаро ҳамкорлик қилиш, шунингдек, меҳмонхона ва транспорт 

ташкилотларига ташкил этилган турлар, шу жумладан яшаш ва келиб-кетиш учун имтиёзлар тақдим 

этиб, ёрдам кўрсатиб келмоқда [3]. Туризм соҳасида фаолият кўрсатадиган субъектларнинг 

фаолиятини қўллаб қувватлаш учун солиқ солинадиган базаси Ўзбекистон туризм бренди ва 

“Узбекистан.травел” сайти рекламаси бўлган босма маҳсулотларни (хариталар, рисолалар, буклетлар, 

флайерлар ва бошқалар), сувенир ва қадоқлаш маҳсулотларини (сумкалар, пакетлар, мактаб 

дафтарлари, ёрлиқлар, ғилофлар, кийим-кечаклардаги ва ошхона анжомларидаги ёзувлар) тайёрлаш 

ва чоп этишга йўналтириладиган харажатлар суммасига камайтирилди. Кичик саноат зоналари 

тўғрисидаги қонун ҳужжатлари қоидалари кичик туризм зоналарига ҳам татбиқ этилиши белгилаб 

қўйилди.  Ўзбекистон Республикаси Молия вазирлиги Туризмни ривожлантириш давлат қўмитаси 

билан биргаликда 100 миллион сўмгача солиқ солинадиган базани камайтириш тартибини бир ой 

муддатда тасдиқлаши, хўжалик юритувчи субъектларнинг 2020 йилнинг 1 январига қадар санитария 

қоидалари, меъёрлари ва гигиена нормативларига мувофиқ келадиган замонавий санитария-гигиена 

тармоқларини қайта тиклаш, капитал таъмирлаш ва қуришга йўналтирилган харажатлари кўриб 

чиқилиши йўлга қўйилди [1]. Қорақалпоғистон Республикаси Вазирлар Кенгаши, вилоятлар ва 

Тошкент шаҳар ҳокимликлари Ўзбекистон Республикаси Туризмни ривожлантириш давлат 

қўмитасининг хулосаси асосида замонавий санитария-гигиена тармоқларини яратиш лойиҳаларини 

амалга оширадиган тадбиркорлик субъектлари ва потенциал инвесторларга шаҳарлар ва 

туманларнинг тегишли қисмларида реклама ва ихчам савдо нуқталари учун жойлар тақдим этилди. 

Мониторинг натижалари бўйича Ўзбекистон Республикаси Президентининг 2017 йил 16 августдаги 

“2018-2019 йилларда туризм соҳасини ривожлантириш бўйича биринчи навбатдаги чора-тадбирлар 

тўғрисида”ги ПҚ-3217-сон қарори билан ташкил этилган Туризмни ривожлантириш бўйича 

мувофиқлаштирувчи кенгашга режалаштирилган чора-тадбирларнинг белгиланган муддатларда 

сўзсиз бажарилишини таъминлаш мақсадида тегишли қарорларни қабул қилиш учун ҳар чоракда 

таклифлар киритилишини таъминлана бошланди [2]. 

Бугунги кунда туризм жаҳон иқтисодиётидаги юксак даражада ривожланиб бораётган 

соҳаларидан бири сифатида эътироф этилмоқда. Туризм тармоғи жаҳон иқтисодиётида энг катта 

даромад келтирувчи нефт қазиб чиқариш ва автомобилсозликдан сўнг кучли учликка кирувчи соҳа 

деб қаралади. Бугунги кунда бу соҳа ва унга бевосита хизмат қилувчилар жаҳон меҳнат 

ресурсларининг 60% дан ортиғини ташкил этишини ҳисобга олган ҳолда, мамлакатимизда бу соҳани 

ривожлантириш борасида кўплаб амалий чора-тадбирлар кўрилмоқда [4]. Бутунжаҳон туристик 

ташкилоти ( БТТ ) маълумотига кўра 2020 йилга келиб ҳалқаро туризмдан келиб тушадиган даромад  

2 трлн АҚШ долларини ташкил этиши керак ва бу борада биз ҳам ўз туристик имкониятларимизни 

тўла ишга солган ҳолда бу кўрсаткичда ўз улушимизга эга бўлишга интилмоқдамиз. 

Бухоро вилояти бошқа туристик марказлар сингари туризмда ўз ўрнига эга. Бугунги кунда 

“Шарқ Венецияси” - Бухорода янги туристик инфраструктуралар барпо этиш йўли билан сайёҳлар 

оқимини 2 бараварга ошириш мақсадини кўзлаган. 2017-2019 йиллар давомида Европа, Африка, Осиё 

ва МДҲ давлатридан катта сайёҳлар гуруҳи кутиб олинди. Ҳозирда ҳам бу борада катта ишлар давом 

эттирилмоқда. Умумий овқатланиш тизими такомиллаштирилиб, ташриф буюрувчиларнинг кечки 

вақтларини мазмунли ташкил этиш учун шароитлар яратиш белгиланган [6]. Жумладан, ресторанлар 

қурилиб,  тарихий ёдгорлик объектлари ҳудудида миллийликни намойиш этувчи ва ўзбек миллати 

маданиятини жаҳонга тарғиб этувчи анъана ва урф-одатлар намойишлари ҳамда концерт дастурлари 

ташкиллаштирилиши мақсад қилинган. 

Авваламбор, соҳани ривожлантириш учун биринчи навбатда килиниши керак бўлган 

тадбирлардан бири бу транспорт хизматлари кўрсатиш даражасини яхшилаш, ҳаво ва темирйўл 

инфратузилмаларни ривожлантириш, ҳаво қатновлари ва “Афросиёб” поездлари рейслари сонини 

ошириш керак [1]. Ҳозирда Бухоро аэропортини “очиқ осмон” форматига ўтказиш таклиф қилинган 

ва бу масала кўриб чиқилмоқда. Бунга асос қилиниб малайзиялик мутахассисларнинг фикри олинди. 

Уларнинг фикрича, чет эллик меҳмонлар учун аввал Тошкентга қўниб, сўнг Бухоро ёки бошқа 

шаҳарларга бориш ноқулайликлар туғдиради. Сайёҳлик объектларига олиб борувчи автомобиллар 

йўллари қурилиши ва реконструкция қилиниши лозим. Бухоронинг бош меъморий обидаси – Арк 

биноси биринчи галдаги вазифалардан бири бўлиб, 2021 йилга қадар ички ҳовли қайта тикланиши 

режалаштирилган. Ушбу вилоятда туризм ҳақида сўз борганда 660 та маданий мерос объектининг 

рўйхатга олинганлигининг ўзи кўп нарсани англатади. 

 Ўзбекистон  Республикаси  Президентининг 2017 йил 19 майдаги “2017-2019 йилларда Бухоро 

шаҳри ва Бухоро вилоятининг туристик салоҳиятини жадал ривожлантириш чора-тадбирлари 

тўғрисида” ги  ҳамда 2017 йил 16 августдаги “2018-2019 йилларда туризм соҳасини ривожлантириш 

тўғрисида” ги  қарорлари  асосида  дастур ишлаб чиқилди ва бугунги кунгача бўлган даврда кенг 

татбиқ қилинмоқда [1]. Дастур асосида 21 та янги меҳмонхона фойдаланишга топширилди ва 7 та 

янги замонавий туристик классдаги автобуслар харид қилинди. Айни пайтда 60 га яқин 

меҳмонхоналар хамда бошқа инфратузилма объектларининг қурилиши жадал давом этмоқда. 

Бухородаги туризм соҳасидаги сўнгги энг йирик воқеалардан бири бу – 2019 йилнинг 21-23 

февраль кунлари ушбу шаҳарда бўлиб ўтган биринчи халқаро “Зиёрат туризми” форуми бўлди. Ушбу 

форумда 20 дан ортиқ мамлакат ва нуфузли ташкилотлар вакиллари ишторикида Бухорода туризм 

истиқболлари хусусида кўплаб масалалар кўриб чиқилди. Форум давомида Туризмни 

ривожлантириш давлат қўмитаси қошидаги “Миллий ПР-Марказ” ДУК ҳамда “MATTA” (Малайзия), 

“Crescent Rating” (Сингапур) уюшмалари, Жакарта тарғибот фонди (Индонезия) ўртасида “Global 

Muslim Traveler Index” доирасида ҳамкорлик меморандумининг имзоланиши юртимизга нафақат 

Европадан сайёҳлар оқимининг келишига, балки анча кўпчиликни ташкил этувчи мусулмонларнинг 

ҳам кириб келишида муҳим омил бўлиб хизмат қилади [6]. 

2018 йил учун Global Law and Order томонидан тақдим этилган навбатдаги ҳисоботда сайёҳат 

қилиш учун дунёнинг энг хавфсиз мамлакатлари рейтинги эълон қилинди. Бу ҳисоботда Ўзбекистон 

91 балл тўплаб Гонконг билан бирга бешинчи поғонадан жой олди. Бу натижа шубҳасиз, кўрилаётган 

чора-тадбирлар меваси бўлиб, ташриф буюрувчилар сонининг ўсишига таъсир қилмасдан қолмайди.  

Бугунги кунда дунё бўйича йилига сайёҳларнинг сони 350-375 миллионни ташкил этиб , Ўзбекистон 

ҳам ушбу рақамдан ўз улушига эга бўлиш учун интилмоқда ва бунда бош омиллардан бири бу, 

албатта, Бухородир. 

